
Oleh: Ahmad Zukiman Zain
    PUTRAJAYA, 14 Okt (Bernama) -- Di bawah kepimpinan Malaysia, martabat
Pertubuhan Persidangan Islam (OIC) yang dianggota oleh 57 negara itu sudah
pasti akan ditingkatkan berdasarkan kepada peranan unggul yang dimainkannya
di persada dunia, kata Perdana Menteri Lubnan, Rafic Hariri.
    Beliau seterusnya menggariskan beberapa sebab yang beliau percaya
membuatkan Malaysia mampu memainkan peranan yang membina dan produktif
sebagai pengerusi OIC untuk tempoh tiga tahun akan datang.
    "Pertama, pengalaman kejayaan dari aspek politik dan ekonomi Malaysia
menjadikan ia layak menjadi model kepada negara-negara Islam serta seluruh
umatnya.
    "Kedua, dasar luar Malaysia yang jelas, di mana Malaysia tidak
mempunyai dasar yang memihak, menjadikan semua pihak mendengar
pandangannya," katanya kepada Bernama dalam jawapan yang di sampaikan
secara e-mail, sempena Sidang kemuncak OIC di sini.
    "Dunia Islam (OIC) yang akan dipengerusikan Malaysia, merangkumi suku
daripada jumlah penduduk dunia dan terletak di tempat yang strategik di
Asia serta Afrika yang menghubungkan negara-negara Islam di dunia,"
katanya.
    "Dan lagi, pertumbuhan ekonomi negara-negara ini amat menyakinkan,"
kata Hariri yang akan tiba ke sini esok untuk menghadiri sidang kemuncak
yang pertama kali diadakan di rantau Asia Pasifik sejak OIC diasaskan pada
tahun 1969.
    Hariri berkata beliau ingin sekali menemui Perdana Menteri, Datuk Seri
Dr mahathir Mohamad, yang dianggap sebagai "saudara saya" dan lain-lain
pemimpin untuk berbincang mengenai keadaan dalan dunia Islam.
    Sidang kemuncak yang bermula pada hari Khamis yang akan dipengerusikan
oleh Dr mahathir di pusat pentadbiran negara yang baru itu, akan menarik
penyertaan kalangan pemimpin Islam paling ramai.
    "Saya jangka sidang kemuncak ini akan berjaya berdasarkan usaha serius
Malaysia dalam menyediakan sidang kemuncak itu dan idea penting yang akan
dikemukakan oleh Perdana Menteri, Dr Mahathir yang akan menjadikan sidang
ini berjaya," katanya.
    Merujuk kepada tema sidang kemuncak "Pengetahuan dan Akhlak Asas
Kemajuan Ummah", Hariri berkata Malaysia sebagai tuan rumah sidang telah
memilih untuk terus menangani isu-isu sensitif.
    Beliau berkata pemilihan "pengetahuan dan akhlak" sebagai tema bagi
dasar negara-negara OIC dalam tahun-tahun akan datang adalah tepat.
    "Bagaimanapun, adalah penting untuk tidak menganggap bahawa dunia Islam
sekarang sedang berhadapan ialah masalah moral atau kebudayaan.
    "Masalah yang kita sedang hadapi ialah politik, ekonomi serta
organisasi dan unsur yang menghubungkannya bersama ialah kemajuan,"
katanya.
    Ditanya mengenai keberkesanan OIC semasa berhadapan dengan
cabaran-cabaran global, Hariri berkata ia bergantung kepada apa yang
dimaksudkan sebagai kejayaan dan keberkesanan.
    "Jika anda maksudkan pertemuan dan perundingan secara kerap berkaitan
cabaran yang dihadapi, kita telah berjaya dalam hal itu.
    "Ada kalanya kita berupaya menyelesaikan konflik dengan berkesan dan
menyeragamkan kedudukan kita dalam forum antarabangsa berkaitan
masalah-masalah tertentu.
    "Tetapi jika maksud anda ialah untuk merobah OIC kepada pakatan seperti



Kesatuan Eropah, dengan dasar-dasar khusus dalam isu-isu ekonomi dan
politik, maka kita masih belum sampai ke peringkat itu lagi," katanya.
    -- BERNAMA

